
Добравечер. 

Почитувани гости, колеги, пријатели, ви благодарам за поканата да говорам овде 

вечерва, заедно со мојот пријател и колега Зоран Јолевски.  Знаете, прв пат кога 

станав амбасадор на Соединетите Држави во Македонија, Зоран и неговата 

сопруга беа првите со кои се ракував. Благодарам Соња за срдечното 

претставување. Благодарност уште еднаш и до Мето, Александра и целиот тим за 

организирање на оваа навистина успешна конференција. Вистинско задоволство е 

да се биде овие неколку дена овде во Вашингтон, градот од каде потекнувам, со 

една толку посветена група на луѓе. Навистина ми е чест да ви се обратам, овде, на 

последната вечер од првата светска конференција на Обединетата македонска 

дијаспора. Сигурен сум дека ова е почеток на една цврста традиција.  

Во изминативе неколку дена, разговарав со многу од вас за предизвиците и 

можностите со кои се соочуваат Соединетите Држави и Македонија и за цврстото 

пријателство помеѓу двете земји. Мило ми е што ги слушнав сите ваши гледишта и 

благодарен сум што и вие ги чувте моите. Ви благодарам на сите што одвоивте 

време да ги споделите вашите мислења и што сте отворени и искрени во однос на 

предизвиците со кои Македонија се соочува, а и за вашите грижи. Како амбасадор 

на САД во Македонија, дозволете ми да кажам дека сум особено горд што сум 

амбасадор на Соединетите Држави во Македонија, ве уверувам во мојата лична 

поддршка и во силното партнерство на мојата влада во иднината на Македонија.  

Како што имам кажано многу пати, Соединетите Држави и Македонија имаат 

многу нешта заеднички. Ние го споделуваме евро-атланскиот идентитет кој се 

одликува со посветеност кон демократија, слобода, почит, толеранција и 

одговорност. Нашите држави се грижат за безбедноста на светско ниво. 

Навистина, Македонија учествува со војници во Авганистан, Ирак и Босна. Исто 

така, и двете земји се мултиетнички демократии посветени на градење социјална 

и политичка структура со сите кои живеат во рамки на нашите граници. Ние 

делиме и сериозни глобални предизвици. Мора да работиме заедно, и со 

заедницата на нации за да се справиме со глобалните предизвици на 21-от век 

како екстремизмот, сиромаштијата, климатските промени, пандемичните болести 

и финансиската криза.  



И покрај сето свое наследство и гордо минато, Македонија е многу помлада како 

земја од Соединетите Држави и ја немала можноста со векови да ја консолидира 

својата демократија. Македонија е силна земја, но сепак се соочува со предизвици, 

а Соединетите Држави, како голем пријател на Македонија, се спремни да и 

помогнат. Ние имаме 233 години искуство како независна држава, па сепак не е се 

токму онака како што треба да биде. Еден предизвик кој секако треба да го 

потенцирам пред моите колеги вечерва е решавањето на спорот со Грција за името 

на Македонија. Соединетите Држави ќе сторат се за да го поддржат процесот на 

ОН под водство на медијаторот Метју Нимиц и да дадат охрабрување за едно 

трајно, практично решение кое е прифатливо за обете страни. Но само Македонија 

и Грција можат да го решат спорот. За ова ќе е потребно сила, креативност, и 

фокусирање на предностите, за Македонија и за регионот, со цел Македонија да го 

исполни својот вистински потенцијал како полноправен член на  евро-атланската 

заедница.  

Како и сите млади држави, Македонија исто така мора да продолжи да ја 

консолидира својата демократија. Македонските лидери се посветени на ова и 

честитам за прогресот кој Скопје го има направено до сега. Резултат од напорите 

во борбата против корупција е подобрување во рангирањето на Македонија на 

годишниот Индекс за прецепција на корупцијата (CPI) на Transparency 

International. Напорите на владатаво борбата против трговијата со луѓе, кои се за 

пофалба, помогнаа Македонија да се рангира во Извештајот за трговија со луѓе од 

2008 како земја на “највисокото ниво”.  Ова се значајни остварувања, иако во 

Македонија мора да се направи уште многу за да институциите и владеењето на 

правото продолжат да се консолидираат. Ова не е критика, Република Македонија 

има само 18 години. Но брзиот прогрес ќе донесе значајни придобивки, како 

поголема доверба кај инвеститорите, повеќе директни странски инвестиции, и 

повисок животен стандард за сите граѓани на Македонија.  

Пријателството помеѓу САД и Македонија не е само пријателство помеѓу држави 

туку и помеѓу луѓе. Додека државите се тие кои се соочуваат со предизвици, оние 

кои носат одлуки во однос на политиката се луѓето внатре во владата. Затоа би 

сакал на крај да зборувам за моќта на индивидуите која е особено изразена овде – 

за група на индивидуи посветени на една цел, заедно здружени за да учат, 

разговараат и пронајдат решенија.  

Луѓето се тие кои ја сочинуваат една власт, ги имплементираат даночните 

системи, ги спроведуваат законите, го одржуваат мирот и ја водат дипломатијата, 

како Зоран Јолевски. Луѓето се тие кои ги поддржуваат одлуките во однос на 

политиката на земјата, како што се 94 проценти од Македонците кои го 

поддржуваат членството во ЕУ и во НАТО. Тоа се луѓето, како Ивица Боцевски, 

кои работат во владата и прават да биде возможно членството во овие институции, 



преку преговори во Брисел и имплементирање на неопходните промени во Скопје. 

Тоа се луѓето кои работат во невладините организации и во медиумите, кои ја 

информираат јавноста и пред кои владата е одговорна. Тоа се луѓето во 

заедниците во дијаспората, како што е ОМД, кои градат врски помеѓу нациите, 

преку размена на идеи, поставување прашања, градење врски и споделување на 

култури.  

Тоа се луѓето кои ги решаваат проблемите. Граѓанското општество и вклученоста 

на граѓаните ја имаат клучната улога во силните општества и вие го претставувате 

најдоброто од таа традиција. Секој овде има своја улога во градење на посигурна и 

попросперитетна Македонија и во продлабочување на веќе цврстата врска помеѓу 

САД и Македонија. Ви честитам на вашата сегашна заложба и ве охрабрувам да 

продолжите да ја поддржувате Македонија.  

Уште еднаш благодарност до ОМД за организирањето на оваа конференција и за 

можноста два пати да се обратам на оваа група. Ви посакувам се најдобро. 

Благодарам.   

 

 

 


